
DOI 10.48612/IVRRAN/pea4-4bkx-9e42 � Н. Хишигт (Монгол Улс) 

О. И. МАКСТЕНЕК: МОНГОЛЫН ТУХАЙ ИЛТГЭЛ, 
МЭДЭЭЛЛҮҮД (1920-1921 ОН)

Товч агуулга: Энэхүү илтгэлд Монгол улсын Гадаад харилцааны Төв 
архивт хадгалагдаж буй Зөвлөлийн засагт Орос улсын Гадаад хэргийн 
ардын комиссариат (ГХАК гэж товчилно)-аас Монголд томилогдсон 
анхны бүрэн эрхт төлөөлөгч О. И. Макстенекийн бичгийн өвөөс 
танилцуулахыг зорив. 

Улс төрийн нөхцөл байдлын улмаас томилогдсон улсдаа очиж 
чадаагүйд хүрсэн тэрбээр 1920 оны 5 сарын 20-оос 1921 оны 8 сар 
хүртэл хилийн хот Троицкосавскт сууж ажиллахдаа, хөрш Монголд 
өрнөж буй хэрэг явдлыг анхааралтайгаар ажиглаж, мэдээллийг цаг 
алдалгүй авч боловсруулан, өөрийн тайлбар, үнэлэлт дүгнэлтийг 
хамтатган Сибирийн төлөөлөгчийн газарт илгээж байжээ. 

Энэ удаагийн илтгэлд тэдгээр мэдээлэл, захидал, тэмдэглэлийн 
талаар тоймлон дурдаж, 3 баримтыг сонгон дүн шинжилгээ хийхийг 
оролдов. 

Түлхүүр үг: Монгол орон, монголчуудын эрх чөлөөний тэмцэл, 
О. И. Макстенек, илтгэл, мэдээлэл. 

Хишигт Норовсамбуу

О. И. МАКСТЕНЕК: ОТЧЁТЫ И СООБЩЕНИЯ О МОНГОЛИИ
(1920-1921 ГГ.)

Аннотация: В представленном докладе поставлена цель ознакомить 
с письменным наследием О. И. Макстенека, первого уполномочного 
представителя НКИД Советской России в Монголии, хранящимся ныне 
Центральном архиве внешних сношений Монголии. 

О. И. Макстенек, недопущенный в страну назначения вследствие 
политической обстановки, с 20 мая 1920 г. по август 1921 г. находился 
в пограничном городе Троицкосавск, откуда внимательно следил 
за событиями в соседней Монголии, регулярно получал разные 
информации, которые оперативно обрабатывались им с дополнением 
комментарий и оценок для последущего отправления в адрес Сибирской 
миссии НКИД. 

В настоящем выступлении автор дав краткий обзор имеющихся 
документов - докладов, сообщений, писем, записей встреч, и в качестве 
примера выбрала 3документа для анализа. 

Ключевые слова: Монголия, О. И. Макстенек, отчёты, сообщения, 
борьба 

О. И. Макстенек нь 1938 онд улс төрийн хилс хэрэгт шийтгэгдэн 
амь хохирсоноор түүх бичлэгт мартагдаж орхигдсон хэдий ч 1920-
1921 оны Монголын улс төрийн үйл явдлын гэрч, идэвхитэй оролцогч, 
тоглогч байсан энэ хүний үлдээсэн бичиг захидал, илтгэл, мэдээлэл ОХУ 
ба Монгол улсын төрийн архивуудад эх баримтаар болон хуулбараар 
хадгалагдан үлдсэн нь монголчуудын эрх чөлөөний тэмцэл, Монголын 
талаархи Орос, Хятадын байр суурь, үйл ажиллагааг нэхэн судалж 
тодруулахад чухлаар холбогдох сурвалж болж байна. 

Цаг үеийн нөхцөл байдлаас хамааран томилогдсон улсад нэвтэрч 
чадалгүй, хил залгаа орших Троицкосавск хотноо суух болсон 
түүний үйл ажиллагаагааны нэг чиглэл нь Монголын хэрэг явдлыг 
анхааралтайгаар ажиглаж, мэдээлэл цуглуулах явдал байж, тэрбээр 
Монголоос авсан мэдээг боловсруулан, өөрийн үнэлэлт дүгнэлтийг 
хамтатган Зөвлөлт Сибирийн байгууллагад илгээдэг байжээ. Энэ тухайд 
холбогдох баримтуудыг жагсаавал дараах болно. 

Хүснэгт 1 
№  Названия документов / монгол орчуулга Огноо 
1 Сообщение О. И. Макстенека: о ситуации в Монголии 

после вторжения китайцев в Монголию [Хятадууд 
Монголыг эзэрхийлсэний дараах нөхцөл байдлын 
тухаймэдээлэл] 

Без даты

2 Доклад: Начало борьбы Монголии за независимость 
[Монголын тусгаар тогтнолын төлөөх тэмцлийн эхлэл. 
Илтгэл] 

04 августа 
1920 г.

г. Троицкосавск
3 Письмо О. И. Макстенека Уполноченному НКИД 

в Сибири и на Дальнем Востоке Ф.И.Гапону [О. И. 
Макстенекээс ГХАК-ын Сибирь ба Алс Дорнод дахь бүрэн 
эрхт төлөөлөгч Ф. И. Гапонд бичсэн захидал]

13 августа 
1920 г.

г. Троицкосавск

4 Краткий обзор деятельности Уполнаркоминдел в Монголии 
О. И. Макстенека [Монгол дахь бүрэн эрхт төлөөлөгч О. 
И. Макстенекийн үйл ажиллагааны товч тойм]

Без даты
г. Троицкосавск

5 Запись допроса перебежчиков- унгерновцев из Мензы 
[Минж харуулаас зугадан ирсэн цагаан цэргүүдийг 
байцаасан тэмдэглэл]

25 января   
1921 г.

г. Троицкосавск

6
Обзор политического и революционного движения 
Монголии за период с конца октября до начала февраля 
[Монголын улс төрийн байдал ба хувьсгалт хөдөлгөөний 
тойм. 10 сарын сүүлээс 2 сарын эх хүртэл]

5 февраля  
1921 г.

г. Троицкосавск

7
Обзор политического и военного положения Монголии с 
1-го февраля по 15 февраля 1921 г. [Монголын цэрэг -улс 
төрийн нөхцөл байдлын тойм. 1921 оны 2 сарын 1-нээс 
15 хүртэл] 

15 февраля 
1921 г.

г. Троицкосавск

8
Письмо Уполнаркоминдел РСФСР О.И.Макстенека 
китайскому сановнику Чэн-И [ЗСБНХОУ-ын бүрэн эрх 
төлөөлөгч О. И. Макстенекээс хятад сайд Чэн-И-д 
бичсэн захидал]

15 февраля 
1921 г.

г. Троицкосавск

9
Итоги деятельности уполномоченного Наркоминдел в 
Монголии, О. И. Макстенека за время с 1 июня 1920 г. 
по март 1921 г. [Гадаад хэргийн ардын комиссариатын 
Монгол дахь бүрэн эрхт төлөөлөгч О. И. Макстенекийн 
үйл ажиллагааны дүн. 1920 оны 6 сарын 1-нээс 1921 оны 
3 сарын 1.]

18 марта 
1921 г.

г. Троицкосавск

Сонгон авсан баримтуудаас зөвхөн 2 нь тодорхой хаягтай байгаагийн 
эхнийх нь ЗСБНХОУ-ын Гадаад хэргийн ардын комиссариатын Сибирь 
ба Алс Дорнодыг хариуцсан төлөөлөгч Ф. И. Гапонд, нөгөө нь Хиагтад 
суусан хятад сайд Чэн И-д илгээсэн захидлууд байна. Бусад нь илгээсэн 
хаяггүй, харин бичгийн төгсгөлд Бүрэн эрхт төлөөлөгч Макстенек гэж 
гарын үсэг зурсан, эсвэл Нөхөр ёсны баяр хүргэсэн гэх зэргээр бичиж, 
огноо, хотын нэр [Троицкосавскт]-ийг тавьжээ. Тэрчлэн Бүрэн эрхт 
төлөөлөгчийн газар гэсэн нэр хаяг ер бичигдээгүй байна. 

Монголоос мэдээг хэрхэн, ямар шугамаар авч байсан талаар 
О. И. Макстенек огт дурдаагүй хэдий ч, хөрш оронд эрчимтэй өрнөж 
байсан хэрэг явдлын тухай мэдээ чимээг цаг алдалгүй авч байсныг бичиг 
захидал, илтгэл тэмдэглэлд тавигдсан огноо гэрчлэх аж. Тухайлбал, 

а/ ЗОУ-д тусламжийн хэргээр одсон Монголын төлөөлөгчид 
Троицкосавскт ээлж дараалан очсон 1920 оны 8 сард тэрбээр 
монголчуудын эрх чөлөөний тэмцэл, улс төрийн хүчнүүдийн тухай 
дэлгэрэнгүй илтгэлүүдийг 8 сарын 4, 13-нд бичсэн бол, 

б/ Унгерн Монголд нэвтэрсэн 1920 оны 10 сарын эхнээс 1921 оны 2 
сарын 3-нд Нийслэл Хүрээг эзлэн авах хүртэлх үеийн хятадын ба цагаан 
цэргийн тоо, байршил, зэвсэг хэрэгсэл, төлөвлөгөө, тэдний хоорондын 
байлдаан, Хүрээнээс зугтан гарсан хятад сайд, цэргийн эрхтнүүд, 

дүрвэгсдийн тухай нэн тодорхой тоо, баримттай мэдээллүүдийг 1921 
оны 1 сарын 25, 2 сарын 5 ба 15-наар өдөрлөсөн байх жишээтэй. 

О. И. Макстенекийн илтгэл, мэдээлэл, захидлыг агуулгаар нь: 
1. 	 Монголд орж ирсэн хятад цэргийн тоо, байрлал, зэвсэг, Сүй Шу 

жаны зорилго, төлөвлөгөө;
2. 	 Монголын улс төрийн нөхцөл байдал, монголчуудын үзэл 

хандлага, эрх чөлөөний тэмцэл, Монголын улс төрийн хүчнүүд, 
ЗОУ-д одсон төлөөлөгчдийн тухай;

3. 	 Барон Унгерн Монголд орсон, хятадын ба цагаантны хоорондын 
байлдаан, Хүрээг эзлэх үеийн байдал, Хүрээнээс умар зүг дүрвэх 
хөдөлгөөн гэсэн гурван хэсэгт ерөнхийлөн хувааж, тус бүрээс нэг 
баримтыг сонгон танилцуулая. Үүнд: 

Нэг. “Монголын байдал” нэртэй, огноогүй баримт1 .
“Монголоос явуулсан миний мэдээлэлд нэмэлт болгох нь” хэмээн 

эхэлж буй баримтад “... Монголд хятадын 9000 орчим хүнтэй цэргийн 
хүч орж ирсэн, тэдгээр нь 

1/ 	 Маймаачин ба түүний ойр орчимд 5000-5500 хүн, 
2/ 	 Хүрээнд 2200 хүртэлх тооны, 
3/	 Хүрээ-Маймаачны зам дагуу 400 хүртэл, 
4/	 Улиастайд 150 хүртэл, 
5/ 	 Ховдод 150 хүртэл, 
6/ 	 Урянхайн хилийн ойрхи Улаангомд- 500 хүртэл, 
7/ 	 Зүүн зүгт Хүрээнээс Онон хүртэл болон Халхын хил дээр 150 

орчим болохоос 
Хүрээнд: хотоос 3 мод хэрийн зайд орших Маймаачинд 1000 орчим 

явган, 500 морьт цэрэг, Хужирбуланд 500-аад, хотоос 7-8 модны газарт 
мөн 150 тооны цэрэг байгаа нь байнгын цэрэг хэмээгдэх ч хөлсөөр алба 
хашиж буй, түүнээс гадна Хүрээний худалдааны пүүс, газруудаас тус бүр 
6 хүн, бүгд 200 орчим хүнийг хөлсний цэрэг болгон дайчлах гэнэ” гэх 
зэргээр тоо, байршил, хятад цэргийн байдал, зэвсэг хэрэгсэл, захирагч 
дарга нарыг заажээ. 

... зэвсэглэлийн хувьд их төлөв япон винтовоор зэвсэглэсэн, 
Монголын Засгийн газраас хураан авсан орос винтов ч бий. Монголд 
авчирсан 180 хөнгөн пулемёт, 24 хөнгөн их буу бий гэх, өөр бусад 
мэдээгээр, ердөө 60 пулемёт, 12 хөнгөн их буутай гэнэ. Монголын 
Засгийн газраас хураан авсан орос загварын их бууг хятад цэргүүд 
мэдэхгүй учраас хэрэглэдэггүй. 
1	 Баримтын агуулгаар баримжаалбал, О. И. Мактенек энэхүү мэдээллийг 1920 оны 10 

сараас хойш илгээсэн болов уу. 

... цэргийн сургалт төдий л сайн бус, винтов, пулемёт, их бууны 
буудлага хийдэггүй, тэд албандаа сайнаар зүтгэдэггүй, сүүлийн үед 
оргох нь ихэссэн, үүний шалтгаан нь нэг талаас аньфуистуудын байдал 
батгүй болсон, нөгөө талаас Зөвлөлт Оросын нөлөөтэй холбоотой. 

Захирах дарга нарын хувьд ажил хэрэгтээ төдий л сайн биш, Сүй 
Шу жан Бээжинд дуудагдаж очоод аньфу нам огцорсны дараа Японд 
зугтсан сурагтай. Түүний орлогч генерал Ли мөн л Бээжинд дуудагдаж, 
явах замдаа мотор дэлбэрсний улмаас хоёр генералын хамтаар амь 
үрэгдсэн, үүний шалтгааныг нэг хэсэг нь тохиолдол гэж үзэж байхад, 
нөгөө зарим нь улс төрийн хэрэг гэдэг. Өөр бусад цэргийнхэн, хэд хэдэн 
хүн төвд дуудагдсан нь Төв Хятадад байдал хурцадсантай холбоотой 
бөгөөд, одоо Баруун хойд хязгаар ( Монголыг хэлж буй-Н.Х)- ын хэргийг 
иргэний түшмэл удирдаж, төвөөс заавар авалгүйгээр, нилээд шийдэмгий 
загнаж, монголчуудын шашинд эелдэг бус авирласан нь монголчуудын 
дүргүйцлийг төрүүлсэн,

... Цэргийн хэргийг мэддэг хүмүүсийн үзэж байгаагаар, Монголын 
нутаг дэвсгэрт байгаа хятад цэргийн ангиуд нь цэргийн хувьд ноцтой 
хүч бус бөгөөд цэргийн ажиллагаанд бэлтгэгдээгүйн дээр аньфуистууд 
ялагдсаны дараагаар задарч эхэлсэн нь анзаарагдсан” [ГХТА. Ф-2, 
Д-2, ХН-49, Х-14] гэх зэргээр бичсэн нь 1920-1921 онд Монголд байсан 
хятад цэргийн тухайд нилээд тодорхой, шинэ мэдээ болно. Жишээлбэл, 
Нийслэл Хүрээ, түүний орчимд 2150 орчим цэрэг байрласан нь 1920 оны 
дундаас хойш буюу Хүрээнд хятад цэрэг анх орж ирсэн үед холбогдохыг, 
Хятад захиргаанаас дайчилгаа зарласныг, ерөөс Монгол дахь хятадын 
цэргийн тоог гаргахдаа цаг хугацааны хувьд зааглан үзэх учиртайг 
харж болно. Түүнчлэн Унгерн Хүрээг эзлэхийн өмнө, хятадын байнгын 
цэрэг болон дайчлагдан ирэгсэд нийлээд хэдий хэрийн хүч байсныг 
бусад баримт, тоо мэдээтэй харьцуулан судалж магадлах, нарийвчлан 
тодруулах боломж ч харагдана. 

Энэхүү мэдээллийн зорилго нь Монгол дахь гадаадын цэргийн 
хүчний талаар тодруулах явдал байсан нь “...Монголын нутаг дэвсгэрт 
цагаантнууд олон байгаа ч цэргийн байгууллага байгаа эсэх нь 
анзаарагдаагүй, тэдний олонхи нь аж ахуй эрхэлж дамын наймаа хийдэг, 
дэслэгч Вальфович гэгч хятадуудад нууцаар ажилладаг, зарим нэг нь 
Семеновт алба хашдаг хэмээн тооцогддог, мөн нэг хэд нь Хүрээнд 
суух японы нууц агенттай холбоотой гэгддэг, ... Улиастайн баруунтаа 
Кайгородов гэгчийн 500 хүнтэй цагаан отряд хэсэг зуур байгаад өдгөө 
Алтайн хязгаарт одсон, цагаан гвардынхнаас консул Орлов, хурандаа 
Хмелевский, хурандаа Тарновский, Волосcович нар Хүрээнд сууж байна. 

Цагаан гвардынханд хятадууд хэрхэн хандаж байгаа нь тодорхойгүй. 
Монголын нутаг дэвсгэрт бусад гадаад улсын цэрэг байхгүй” [ГХТА. 
Ф-2, Д-2, ХН-49, Х-15] гэснээс илэрхий. 

Хоёр. Энэ хэсэгт холбогдох мэдээ, баримтуудын дундаас 
“Монголын тусгаар тогтнолын төлөөх тэмцлийн эхлэл” илтгэлийг 
онцолж байна. 

1920 оны 8 сарын 4-нд Троицкоавск хотноо бичсэн уг илтгэлд 1911 
оноос 1920 оны дунд хүртэл Монголын үйл явдлыг 9 хэсэгт хуваан 
өгүүлсэнээс: 

а/ “1911 оны Монголын автономийн шинж чанар” гарчгийн дор 
Буурын гэрээнээс хойшхи Оросын хаант засаг, оросын капиталын зүгээс 
Монголын зах зээлийг эзлэх гэсэн хэмээсэн үйл ажиллагаа 1911 оны 
автономиор дуусч, Монгол орон, монголын ард түмэн өөрсдийн лам 
ноёд, оросын нударганчуудын мэдэлд орсон, ... оросын империализм 
1917 оны хувьсгалаар нурснаар түшиг тулгуураа алдаж, төсөв мөнгөгүй 
болсон Монголын засгийн газар нэр төрөө өргөхийн тулд гаднын 
дэмжлэг авах хэрэгтэй болсон үед япончууд Бээжингийн Засгийн газраар 
дамжуулан Монголд нөлөөлөхийг оролдсон” хэмээн тэмдэглэж;

б/ “Монгол, Хятадын анхны хэлэлцээ”,“Сүй Шу жан Монголыг 
эзэлсэн нь”, “Сүй Шу жаны төлөвлөгөө”, “Энэ тогтолцооны үйлчлэл” 
гэсэн 4 хэсэгт Хятад сайд Чен И-ийн үйл ажиллагаа, 64 зүйл гэрээ, 
Хүрээг эзлэх Бээжингийн төлөвлөгөөг Сүй Шу жан хэрэгжүүлж 
Монголын эзэн болсон, …хятадууд Монголыг эзэлсэн зорилго нь нэг 
талаас, Монголын ядуучуудыг дарлан мөлжих, худалдааны монополь 
тогтоох, нөгөө талаас Сүй нь гарын дор хүчтэй цэрэг, засаг захиргаатай 
байж тэднийг монголын хөрөнгөөр тэжээх, гагц Монголд төдийгүй 
Хятадад ихэд нөлөөтэй болохыг зорьсон, гэвч үүнийг Монголын төр, 
аж ахуй дааж дийлэхгүй, хятад цэргийн хангалт гагц монголчуудад 
төдийгүй нутгийн хятад, орос худалдаачдад ч дарамт болж буй, энэ 
бүхний улмаас хятад цэргүүд өлсөж, ...монголчууд нийтээрээ дүргүйцэн, 
эрх баригчид түгшүүрт автаж, Монголын сэхээтнүүд ажилгүй болж, 
худалдаа зогссон. Ийм л зүйлийг хятадын дэглэм Монголд авчирсан” 
[ГХТА. Ф-2, Д-2, ХН-49, Х.8-10] зэргээр нөхцөл байдлыг тодорхойлон;

в/ “Монголын нутаг дэвсгэрийн хуваарь” гэсэн 6 дахь гарчигт 
Монгол орны янз бүрийн нутаг газарт хятадын нөлөө хэр болохыг 
тодруулсан байна. Түүний үзсэнээр, хятадын ноёрхол Хүрээ, Хиагт, 
Маймаачинд дээд цэгтээ хүрч, харин Зөвлөлт засагтай харилцах болсон 
баруун хойд Монгол (Урянхайн хязгаар) мөн Ховд, Улиастайд хятад 

цэрэг байхгүй учир нөлөө бага, зүүн хойд болон зүүн өмнөд хязгаарт 
ихгүй, ... Вангийн хүрээнд бол хятад цэрэг байхгүй, хятадын мөнгө 
тэмдэгтийг ч хэрэглэдэггүй” [ГХТА. Ф-2, Д-2, ХН-49, Х-9] гэх зэргээр 
бичсэн нь сонирхолтой татна. 

г/ “Хятадын улс төрийн намууд” хэмээх долоо дахь хэсэгт, тухайн 
үеийн Хятадын улс төрийн амьдралд нөлөө бүхий 5 нам, тэдгээрийн 
удирдагчид, тэдний улс төрийн үзэл, байр суурь, цэрэг техникийн хүчин 
чадлын талаар товч тодорхойлолт өгчээ [ГХТА. Ф-2, Д-2, ХН-49, Х-9-10].

Бидний хувьд “Монгол дахь улс төрийн бүлэглэлүүд” хэмээх 8 дахь 
гарчигт багтсан мэдээлэл нэн чухал. Түүнд “...Монголын ахуйн хямралт 
байдал, дэлхийн хувьсгал үүдэх давалгаа, хятадын эсрэг бүх нийтийн 
дүргүйцэл нь монголчуудыг улс төрийн баримжаанд хүргэж, өдгөө 4 
бүлэг үүсээд байна. 

Эхнийх нь Ардын нам бөгөөд а/ холбооны, эсбөгөөс бүрэн тусгаар 
тогтнолыг олох, б/ Хутагт, лам нарын иргэний засаглал, феодалын 
захиргааны системийг устгах замаар дотоод амьдралаа ардчилах 
зорилгыг тавьж буй. Эл зорилгодоо хүрэхийн тулд зэвсэгт бослогод 
бэлтгэж хэрэгжүүлэх, ЗОУ-тай нягт холбоо тогтоохыг ойрын зорилго 
болгосон. Намын толгойд хөдөлмөрч сэхээтнүүд буй.

Хоёрдахь нь Цэрэг-түшмэдийн бүлэг. Хятадын эзэрхийллийн дараа 
ажил албагүй үлдсэн түшмэд, цэргийнхнээс бүрдсэн энэ бүлэг Монголын 
улс төрийн тусгаар тогтнолыг эрмэлзэх, засаглал дахь шашны нөлөөг 
устгах, ерөөс өөрийн эрх мэдлийг хадгалах замаар дотоод дэг журмыг 
өөрчлөх зорилготой. 

Гуравдахь нь Лам-ноёдын бүлэг. Өөрийн батгүй байдлыг мэдэрсэн 
Хүрээний хутагт, түүний ойр шадрын лам, ихэс ноёд хятадын 
эзэрхийллээс өмнө эзэлж байсан олбортой чухал албан тушаал, ая тухтай 
өнгөрсөн үедээ очихыг хүсдэг. Хятадын дэглэм тэднийг бахардуулж 
байна. Энэ бүлэг зөвлөгөө, тусламж олохоор япон, америкчууд, Оросын 
консул Орлов, Центросоюзын төлөөлөгч Лавров, Хятад-Манжийн намд 
хандсан, харин одоо ЗОУ-ын зүг хараа тавьж байна. 

Эдгээр гурван нам (нам гэж нэрлэснийг онцлов-Н.Х) Монголын 
тусгаар тогтнолын төлөө нэгдэж хамтран ажиллахаар тохиролцож, 
Ардын намын шаардлагаар ЗОУ-аас тусламж гуйх шийдвэр гаргаж, 
түүний тулд тус бүрдээ өөрийн төлөөлөгчийг илгээхээр болсон. 

Баруун Монголд Дамбийжанцан гэх Монголын Стенька Разин тусдаа 
хөдөлж, намар Хүрээнд ирэхээр сүрдүүлж байна...” [ГХТА. Ф-2, Д-2, 
ХН-49, Х-9] хэмээн танилцуулсаны эцэст

“... улс төрийн салбарт анги, намууд Монголын тусгаар тогтнолыг 
онц чухалд үзэж байна, ... монголчуудын дундах ардчилсан хөдөлгөөн нь 
Азийн зүрхэнд хөдөлмөрчид, коммунизмын нөлөөг бэхжүүлэх зорилтыг 
бидний өмнө дэвшүүлж байна. Төв Азийн ард түмнүүдийг чөлөөлөх 
тэмцлийн гэгээ Гадаад Монголд гийх учиртай, ... Зөвлөлт Орос нь 
Монгол дахь хувьсгалт хөдөлгөөнийг дэлхийн коммунист хувьсгалын 
ерөнхий голдрилд оруулах талаар нухацтай анхаарах ёстой” [ГХТА. 
Ф-2, Д-2, ХН-49, Х-9-10] гэж дүгнэж, монголчуудын эрх чөлөөний 
тэмцэлд ЗОУ хэрхэн хандах, ямар зорилго тавихыг илэрхийлсэн байна.

Гурав. Энэ хэсэгт 1920 оны 10 сарын эхнээс 1921 оны 2 сарын 15, 
цаашлаад 3 сар хүртэлх Монголын үйл явдлын өрнөлтийг тодорхой 
хугацаагаар зааглан авч үзсэн, тоо мэдээ элбэгтэй илтгэлүүд хамаарна. 
Тухайлбал, 1921 оны 1 сарын 25-ны өдрийн “Минж харуулаас зугадан 
ирсэн цагаан цэргүүдийг байцаасан тэмдэглэл” [ГАРБ. Ф.57, Оп, 2, Д. 
700, Св. 42, Л.3-4], 2 сарын 5-ны өдрийн “Монголын улс төрийн байдал 
ба хувьсгалт хөдөлгөөний тойм. 10 сарын сүүлээс 2 сарын эх хүртэл” 
[ГХТА. Ф-2, Д-2, ХН-49, Х-19-22], мөн сарын 15-ны “Монголын цэрэг-
улс төрийн нөхцөл байдлын тойм. 1921.02.1-15” [ГХТА. Ф-2, Д-2, ХН-
49, Х-23-25], Хүрээнээс зугадан ирж Троицкосавкт суусан хятад сайд 
Чен И-д бичсэн захидал [ГАРБ. Ф.57, Оп,2, Д.701, Л. 11-13] зэрэгт Барон 
Унгерн Монголд орох болсон шалтгаан, түүний хүн хүч, зэвсэглэл, 
цэргийн сэтгэл санаа, хятад цэргийг анх довтолсоныг тодорхой өгүүлж, 
Хүрээг эзэлсэн үеийн байдлыг харуулан, Хүрээнээс гагц хятад сайдууд 
цэргийн хамт зугатсан бус, мөн оросууд, энгийн хятад иргэд олноор 
дүрвэн гарч, тэднийг явах замд нь хятад цэргүүд дээрэмдэн тонож, алж 
хөнөөж байсныг жишээ баримтаар бичсэн зэрэг нь судалгаанд тэр бүр 
дурдагдаагүй шинэ мэдээ болно. 

О. И. Мактенек нь ЗОУ-ын Гадаад хэргийн ардын комиссариатаас 
Монголд томилогдсон бүрэн эрхт төлөөлөгчийн хувиар хийж 
гүйцэтгэсэн үйл ажиллагааныхаа талаар дэлгэрэнгүй тайланг мөн 
үлдээжээ. 1921 оны 3 сарын 18-аар өдөрлөсөн уг тайлан “Гадаад 
хэргийн ардын комиссариатын Монгол дахь бүрэн эрхт төлөөлөгч 
О. И. Макстенекийн үйл ажиллагааны дүн. 1920 оны 6 сарын 1-нээс 
1921 оны 3 сарын 1” гэсэн нэртэй, нилээд том хэмжээтэй. [ГХТА. Ф-495, 
Д-152, ХН-9, Х-45-58]. Түүнийг бид судалгааны эргэлтэд оруулсан 
[Хишигт, Курас, Цыбенов 2020: 305-307] болно.

Эцэст тэмдэглэхэд, ЗОУ-ын Гадаад хэргийн ардын комиссариатаас 
Монголд томилогдсон анхны бүрэн эрхт төлөөлөгч О. И. Макстенекийн 

бичиг захидал, илтгэл мэдээлэл нь Монголын 1920-1921 оны хэрэг 
явдлуудыг тодруулж, 1921 оны хувьсгалын түүх бичлэгт бүдэг бүрхэг 
үлдсэн, эргэлзээ маргаантай буй зарим асуудлыг монгол ба орос хэлний 
материалаар харьцуулан судалж магадлах, нягтлах боломжийг өгөх 
чухал сурвалж мөн. 

